
Elektroniese Nuusbrief van die NG Kerk in KZN – Jaargang 8
22 Julie 2010
Ons mag maar droom!  Ons het ’n toekoms!  Daar is hoop!

KZN se Visionêre Leierspan sê:
Ons mag maar droom! Ons het ’n toekoms! Daar’s hoop!
Pieter Raath skryf oor die afgelope dae se SVL-vergadering. Daar is veral aandag gegee aan drie belangrike sake vir die Moderamen en die hele Kerk in KZN: 
Ja, daar is bestaansonsekerheid en dit moet hanteer word.
Ja, ons werk reeds en moet steeds harder werk aan dinamiese kerkwees.

Ja, ringsfunksionering moet onder meer help met verhoudings bou in breër verband.  
Wat droom ons?

Ons mag maar droom! Ons het ’n toekoms! Daar’s hoop!

Die Visioenêre Leierspan het twee jaar gelede begin droom oor sewe prioriteite waarop die kerk in KZN behoort te fokus tot en met ons volgende Sinodevergadering in 2012.  Daar was drome oor: Verhoudings, aanpasbare leierskap, ouerwordende lidmate as nuwe bedieningsmoontlikheid, dinamiese kontekstuele kerkwees, kapasiteit, mooi stories en ‘n luisterkultuur.
Die sewe prioriteite is bietjie deurgetrap en later, na gesprek op die Moderamenvergadering, is dit gereduseer tot drie fokuspunte: Bestaansonsekerheid, dinamiese kontekstuele kerkwees en ringsfunksionering.

Bestaansonsekerheid.

Die punt is net: Ons moet erken dat daar in die verband ’n krisis is. Dis nie drome nie, dis nagmerries. Daar is bestaansonsekerheid op verskillende vlakke as gevolg van die ekonomie, demografie, veiligheid en selfs die gebrek aan lojaliteit. Terselfdertyd weet ons, synde gelowiges, dat ons ’n toekoms het. Ons mag maar droom. Ons het ’n toekoms wat onder andere gedra word deur ons teologie, kapasiteit en die ongelooflike lojaliteit wat daar nog by lidmate is. 

Wat ons dus in hierdie verband moet doen en wat deur die Moderamen verder uitgewerk sal moet word, is om steeds ’n vaste fokus op die Here van ons kerk te hou, gemeentes te betrek, aktief uit te reik na ander gemeentes en kerke, anders en positief te leef asook multikultureel, multispiritueel en multikerklik die koninkryk uit en op te bou. Ons kan dit doen met die wete dat elke gemeente en lidmaat steeds geroep en gestuur is. Daar’s hoop, ons het ’n toekoms. 

Dinamiese kontekstuele kerkwees.

As dinamiese kerk binne ons konteks is ons geroep om totaal en al betrokke te wees binne ons konteks sonder om ons identiteit te verloor. Die proses vra dat ons baie goed sal luister na ander en na mekaar. Dit vra die ondersteuning en toerusting van ander en mekaar, selfs tot in die mate van nuwe vennootskappe te vorm. Op die manier is ons geroep tot die toevoeging van waarde aan beide kerk en konteks. 

Nooit moet ons, veral ons leiers in die kerk, uit die oog verloor nie dat elke lidmaat se toevoeging aan waarde tot die gemeenskap ook betrokkenheid van die kerk is. ’n Lidmaat aan die werk is die kerk aan die werk. Natuurlik het gemeenteprogramme groot waarde – maar indiwiduele insette is ook deel van die kerk se dinamika. Miskien moet ons maar net weer opgewonde raak oor God se kerk onder en in ons sodat ons dinamies kan groei en so, onder God se hand, ons eie drome kan begin waar maak. 

In die proses sal dit loon om te dink aan kategoriale konferensies waar mense en gemeentes binne die onderskeie kontekste mekaar kan inspireer terwyl die leierskappe binne elke konteks saamgeneem moet word – veral indien hulle nie reeds voor loop nie. Op die oomblik word daar gewerk aan prosesse om  hierdie strategie tot uitvoer te bring.

Ringsfunksionering.

Uitdrukking van kerkverband is tog ononderhandelbaar en natuurlik moet geen struktuur van die kerk “onskriftuurlik” bedryf word nie. Maar daar is ’n behoefte in KZN aan die bou van verhoudings en die praktiese funksionering van Ringe gegrond op goeie verhoudings. Kom ons doen dit tot voordeel van elke gemeente en lidmaat – steeds “Bybels” en tot eer van God. En as ons die behoefte aan kategoriale of ander byeenkomste identifiseer – kom ons hou dit ook met oorgawe tot Sy eer. Kom ons maak ons drome waar – ons het ’n toekoms – daar is hoop.

En nou?

Wel, die Leierspan glo dat dat ons hierdie drie drome onder God se hand kan waar maak. Daarom sit ons hierdie drie sake, met moontlike prosesse daarvoor, op die Moderamen se tafel met die oog op die beter bediening van die kerk van ons Here Jesus in die konteks van KZN. 

Wat ons dus van jou vra is voorbidding vir ons Moderamenvergadering van 16 en 17 September. Bid saam met ons vir ons hantering van hierdie sake, maar raak asseblief veral saam met ons opgewonde oor dit wat ons glo die Here van Sy kerk in en deur ons wil. 

Ons mag maar droom! Ons het ’n toekoms! Daar’s hoop!

Pieter Raath. 

Ns.: Stuur jou stories van hoop vir die ePosduif sodat ons mekaar so kan bemoedig tot geseënde drome. 



